
1ANIA TI BALIKATAN?

Ti Balikatan ket programa ti nagtipon a “panagsanay militar” a 
tinawen nga iyar-aramid dagiti armado a buyot ti Pilipinas ken 
US. Maiwaywayat daytoy segun iti Mutual Defense Treaty ti 1951 
(MDT) ken nakabalangkas iti ilalaban iti maaw-awagan a “dagiti 
akinruar a pangta.” Temporaryo a naisardeng ti panangiwayat ti 
Balikatan idi 1992-1998 idi naibasura ti Military Bases Agreement.  
Naiwayat manen daytoy idi laeng 1998 idi mapasingkedan ti 
Visiting Forces Agreement (VFA).  

   Agingga 1999, naglisi ti US ken reaksyunaryo a gubyerno iti 
panangdillaw ti publiko babaen ti panangiwayat kadagiti naulimek, 
babassit ken ab-ababa a panagsanay.  Idi 2000, naisayangkat ti 
dakkel a panagsanay a nakilaukan ti 2,393 soldado a Pilipino 
ken 2,380 soldado nga Amerikano. Naiyaramid daytoy kadagiti 
probinsya ti Tarlac, Nueva Ecija, Pampanga, Zambales, Bataan, 
Cavite ken Palawan.    

   Pagsasao idi ti gubyerno nga Estrada a ti panagsanay ket laban 
iti pangta manipud iti ruar ti pagilian.  Ngem naiyaramid daytoy 
kadagiti lugar a maibilbilang a ‘kritikal” wenno “napeggad”.  Ti 
kinapudno, nakaturong ti panagsanay kadagiti operasyon a kontra-
gerilya. 

Adda dagiti programa a kas iti Balikatan nga agtiptipon nga 
iyar-aramid ti US iti 150 pagilian iti intero a lubong. Iti aktwal, 
adu kadagitoy ket  direkta nga operasyon militar dagiti puersa  ti 
US laban kadagiti internal a kabusor ti pangiyar-aramidan kadagiti 
“panagsanay”, kas kadagiti naiyaramid idi napalabas iti Haiti, 
Honduras, Panama, El Salvador, Argentina, Turkey, Somalia, Sri 
Lanka, Bangladesh, Indonesia, Madagascar, Fiji, Equatorial Guinea 
ken, iti agdama, iti Columbia ken Pilipinas.

2ANIA TI BALIKATAN 02-1?

Ti Balikatan 02-1 ket maysa nga operasyon militar nga irusrussuat 
ti nagtipon a puersa ti AFP ken USAF tapno kamaten ti bandido a 
grupo nga Abu Sayyaf. Bayat nga ipilpilit ti rehimen a Macapagal-
Arroyo a maysa daytoy a “panagsanay”, iti mata ti US nalawag a 
daytoy ket maysa nga opensibo 
nga operasyon nga adda iti 
balangkas ti “gerra a kontra-
terorismo” ti US ken maikadua 
a mayor a proyekto a militar 
ti US a kasaruno ti gerra iti 
Afghanistan. Segun iti charge d’ 
affaires ti embahada ti US a ni 
Robert Fitts, nasken a panggep 
ti Balikatan a parmeken ti Abu 
Sayyaf ken “terorismo” iti 
pagilian.

  Pormal a naluktan ti Balikatan 
02-1 idi Enero 31, 2002, ngem aktwal a nangrugi daytoy idi Pebrero 
13, kalpasan a naipinal ken napirmaan ti Terms of Reference (ToR) 
wenno dagiti annuroten na.  Kalaok ditoy ti 660 soldado nga 
Amerikano ken 3,800 soldado a Pilipino. Iti 660 a soldado nga 
Amerikano, 160 ditoy ket dagiti miembro ti US Special Operations 
Forces (dagiti puersa ti US para kadagiti espesyal nga operasyon 
a popular kas “Green Berets”) idinto a ti 500 ket dagiti tropa a 
pangsuporta.

3KASANO A MAISUPADI TI BALIKATAN 02-1 KADAGITI 
NAGLABAS A PANAGSANAY-MILITAR?

Naigagara a naidumduma ti Balikatan 02-1 kadagiti immuna a 
panagsanay-militar. Ipakpakita dagitoy a nagdumaan ti pudno a 
galad ken panggep daytoy:

 a) Idi napalabas, nakaturong dagiti panagsanay militar iti 
panagpakalaing kadagiti taktika, koordinasyon ken maniobra laban 

iti pagarup a pangta manipud iti komon a kabusor ken naggapu iti 
ruar ti pagilian. Ti Balikatan 02-1 ket partikular a nakaturong iti 
panangpaksiat iti maysa a pangta manipud iti uneg ti pagilian, iti 
langa ti maysa a bassit a grupo a bandido iti Basilan, a naideklara a 
target ti “gerra a kontra-terorista” ti US.

b) Idi napalabas, sinsinan laeng dagiti labanan (“mock battles”) 
ken teoretikal ti target dagiti panagsanay militar. Iti Balikatan 02-1, 
dagiti agsansanay ket sumango iti mismo a larangan ti labanan ken 
agusar kadagiti pudno a bala a maipaturong kadagiti sibibiag a 
target. 

c)  Agbayag ti Balikatan 02-1 iti innem a bulan, imbes nga uppat 
a lawas, a kaatiddog dagiti napalabas a panagsanay. Malaksid ditoy, 
adda pay mainayon a 15 Balikatan a maiyaramid ita a tawen.

Ti Balikatan 02-1 ti kaunaan pay a tiempo a maipakat dagiti 
soldado nga Amerikano iti larangan ti labanan ditoy Pilipinas 
manipud idi Maikadua a Gubat a Sangalubungan. Daytoy met ti 
kadakkelan a deployment dagiti soldado nga Amerikano iti maysa a 
larangan ti labanan kasaruno ti gerra ti US ken UK iti Afghanistan.

4ANIA TI PATEG TI NAPIRMAAN A TERMS OF 
REFERENCE? 

Ilaslastog ni Macapagal-Arroyo ti panagpirma 
ti US ken Pilipinas iti ToR nga aglalaon 

kadagiti annuroten ti Balikatan 02-1 tapno 
kano maaywanan ti nailian a soberanya 

ken maliklikan ti nakaro a panangatake 
dagiti patriyotiko ken militante a 

puersa ken umili. Napalalo ti 
panangasikaso dagiti opisyal ti 
gubyerno iti panangbukel ken 
panangpalammuyot ti ToR, 
ngem iti kamaudianan ket 
awanan serbi daytoy no di ket 

arkos laeng. Gapu ta bayat a “binigbig” ti US ti “awtoridad” ti AFP 
iti Balikatan, ti pudno a kumand kadagiti tropa nga Amerikano 
ket agtaltalinaed iti ima dagiti opisyal ti US Armed Forces.  Iti 

kinamudianan na, panangaywan latta iti interes ti US kangrunaan iti 
amin ti naikkan ti seguridad iti ToR.

Marka ti panangtagibassit ti US iti ToR, maysa a nababa nga 
opisyal laeng (ni Robert Fitts, charge d’ affaires ti embahada ti 
US iti Pilipinas) ti pinapirma da ditoy. Napaay ti panagregget ni 
Macapagal-Arroyo a pirmaan, daytoy ni US Secretary of State Colin 
Powell ken Vice-President Teofisto Guingona ti Pilipinas. Imbes, 
pinapirma na laengen ti ToR kenni Assistant Foreign Secretary for 
American Affairs Minerva Falcon.  

Iti laksid ti panangikarigatan nga ilinged ti ToR, pinaneknekan ti 
mano a probisyon daytoy ti gandat ti Balikatan 02-1 ket pannakilaok 
dagiti tropa nga Amerikano kadagiti operasyon militar laban iti Abu 
Sayyaf. Dinalapus dagiti sumaruno a probisyon daytoy ti nailian a 
soberanya ti Pilipinas:

1) Section A.6 (galad ti “panagsanay”): “mutwal a panagbalakad, 
panagtinnulong ken panagsanay a kontra-terorista kagiddan 
ti panangikarigatan ti Pilipinas laban iti ASG (Abu Sayyaf 
Group), ket maiyaramid iti isla ti Basilan”.
2) Section A. 6-7  (tallo a paset ti “panagsanay’): “Ti 160 tropa 
nga US nga organisado iti tag-12 katao nga Special Forces 
Teams ket maipakat  katipon dagiti AFP field commanders 
(dagiti kumander iti larangan ti kombat)” idiay Basilan tapno 
kamaten ti Abu Sayyaf  ken  “agtaginayon, no maaprubaran, 
iti Company Tactical Headquarters” (nga isu ti pinakabatayan 
a sentro ti tactical command wenno dagus a kumand a 
pang-operasyon); panangiyaramid ti “nayon a panagbalakad, 
panagtulong ken panagsanay iti Malagutay ken Zamboanga” 
ken “dagiti suporta nga aktibidad iti Cebu” (nga  akemen ti 500 
pay a puersa nga US);
3) Section a.4 (bukod a kumand): “Agtalinaed ti kumand 
dagiti yunit kumander ti AFP ken USAF iti bukod da a puersa”   
(batayan iti saritaan ti kumand ti yunit kumand, arkos laeng ken 
saan nga esensyal ti nainayon a “ti panagsanay ket agtipon nga 

ipatungpal ti RP ken US co-instructors 
iti babaen  ti awtoridad ti hepe ti estado 
major, AFP”); 
4) Section a. 8 (rason nga agpaputok): 

Dagiti puersa nga US ket addaan karbengan iti panangsalaknib 
iti bagi” (nasaklaw ti depinisyon ti militar ti US iti  
“panangsalaknib iti bagi” ken saklaw daytoy ti “aktibo a 
depensa” wenno “pananglapped a depensa”; uray no kasta, 
ti aktwal nga iseserrek ken panangirussuat  kadagiti nagtipon 
nga operasyon militar kadagiti lugar a pagum-umukan ken 
paggargarawan ti Abu Sayyaf ket awan sabali no di ket 
imbitasyon a maputukan--ken agpaputok).

Iti napalabas, awan ti joint chain of command nga iresrespeto 
dagiti tropa nga Amerikano. Mangirusrussuat da kadagiti unilateral 
nga operasyon iti babaen ti bukod da a kumand, maibilang ti bukod 
a panagpatayab kadagiti eroplano a panggerra a mailabsing uray 
kadagiti pagannurotan ti VFA ken dadduma pay a katulagan. Iti 
kaudian, katuturayan para kadagiti tropa nga Amerikano ti mission 
order manipud iti kangangatuan a kumand ti USAF. 

Awan iti teksto ti ToR dagiti mas napapateg a saritaan - kas ti 
panangiparit a palawaen ti operasyon militar laban iti NPA ken 
MILF. Nailanad laengen kano daytoy iti listaan ti 10 minuto a 
panagtungtong iti telepono da US Secretary of State Colin Powell 
ken Vice President Teofisto Guingona.

5ANIA TI PANGGEP TI US ITI LIKOD TI BALIKATAN 02-1?

Ti plano nga agtultuloy nga adduan a maipakat dagiti tropa nga 
Amerikano—panagbase ditoy Pilipinas no iyar-arig—ken ti nalawag 
ken direkta a pannakibiang ti US uray kadagiti internal nga usapin 
ti pagilian, ti pudno nga adda iti likud ti Balikatan 02-1 ken dagiti 
sumaruno pay a Balikatan.

Paset daytoy ti programa a “foreign internal defense” ti US, ti 
kangrunaan a rebbengen ti US Special Forces, a masansan ket 
maipatpatungpal iti programa a Joint Cooperative Exercises Training 
(JCET). Nailanad daytoy nga annuroten iti Doctrine for Special 
Forces Operations: “panagorganisa, panagsanay, panagbalakad ken 
panagtulong” kadagiti puersa a militar ti sabali a pagilian “tapno 
mawayawayaan ken maproteksyunan ti interes na manipud iti 
subersyon, kinaawan ti panagraira ti linteg ken insureksyon” ken 
aglalaon ti tallo a sangkap: “saan-a direkta a suporta”, “direkta a 

suporta a di-pangkombat” ken operasyon a kombat”. Panggep met 
ti imperyalismo nga US para iti programa na iti “foreign internal 
defense”  ditoy Pilipinas a direkta a sangwen ti Baro a Buyot ti 
Umili ken Moro Islamic Liberation Front.  

Paset met daytoy ti panangipatungpal ti estratehiko a plano ti US 
idi pay 1995 para iti nasaknap a panangipakat ti militar na iti Asia-
Pacific. Segun iti nasao a plano, adda panggep ti US a permanente a 
mangipakat ti agarup 100,000 tropa nga Amerikano iti Asia-Pacific. 
Iti agdama, addaan 88,150 a tropa nga Amerikano kadagiti base 
militar ti US iti Japan ken South Korea ken iti 7th Fleet ti US Pacific 
Command. Kalpasan a maibasura ti katulagan kadagiti base militar 
idi 1991, us-usaren ti US ti nadumaduma a wagas ken rason tapno 
agtultuloy a mausar ti Pilipinas kas base para kadagiti operasyon ken 
dadduma pay a pakasapulan a militar daytoy.

Ti nasao a panangipakat ken panagbase ti puersa iti Pilipinas ket 
paset ti panangtalmeg ita ti  imperyalismo nga US iti panangipakat ken 
panangpapigsa ti “forward stationed and deployed forces”, “forward 
deterrence forces” ken “forward combat and expeditionary forces” 
ti US iti nadumaduma a pagilian iti lubong, aglalo kadagiti lugar 
nga adda pangta iti interes ti US. Kagiddan daytoy ti panangitakder 
ti kaadduan a base iti nadumaduma a pagilian , iti langa dagiti base 
nga addaan permanente nga imprastruktura wenno dagiti katulagan 
para iti “access rights” (karbengan a sumrek ken agistasyon) man. 
Ti pananggammat ti “access rights” ti pamuspusan nga ar-aramiden 
ti US tapno makaiserrek pay kadagiti bukod a tropa iti kasasaad nga 

awanan daytoy ti permanente a base 
militar iti katinnulag a pagilian. 

Ti adduan a panangibangon ita ti 
US ti adu a baro a base militar iti 
nadumaduma a pagilian ket ipispisok 
ti US iti “gerra nga awanan beddeng” 

laban kadagiti “terorista” iti sadinno man a paset ti lubong nga ayan 
da. Kagiddan ti gubat nga agresyon na iti Afghanistan, nakaitakder 
ti US ti baro a permanente ken dagiti di permanente a base a militar 
iti Uzbekistan, Tajikistan, Kyrgyzstan, Pakistan ken India.

6ANIA  TI JOINT COOPERATIVE EXERCISES TRAINING?

Ti programa a Joint Cooperative Exercises Training (JCET) ket 
irussuat ti US tapno pairuten dagiti relasyon a militar-iti-militar 
iti neokolonya ken alyado na kalpasan ti Cold War. Nagbalin a 
tulbek nga instrumento ti US daytoy iti panangsanay, panangsukog 
ken panangbayabay kadagiti aso-aso ken kaalyado nga  armado 
a puersa ken iti panangiserrek wenno panangipuslit kadagiti US 
Special Forces (kas ti Green Berets, Delta Force, Navy SEALS 
ken dadduma pay) iti aso-aso ken alyado a pagilian, maibilang 
ti Pilipinas. Naigiddan ken simmukat ti panaglarga dagitoy iti 
dakkel a panagkissay ti US iti sibilyan nga ayuda a pinansyal ken 
panagatras dagiti permanente a base militar iti adu a pagilian. Daytoy 
ket nagbalin a kangrunaan nga instrumento iti panangipasaknap 
ti agresibo ken militarista a patakaran a pangruar ti US ken ti 
panangipatungpal ti “foreign internal defense” ti US iti nadumaduma 
a lugar iti lubong. 

Adu ti naibutaktak ken natampok a kaso ti panaglabsing ti JCET 
ken US Special Forces iti karbengan kas tao ken dadduma pay 
nga interes ti umili kadagiti pagilian a nagirussuatan da kadagiti 
panagsanay ken operasyon. Ngem saan nga inimbistigaran ti 
Pentagon wenno ti Kongreso ken uray ti Presidente ti US dagitoy, 
gapu ta inaramid a linteg ti US idi 1991 ti panangilibre iti rebyu iti 
US Special Forces ken adu a klase ti restriksyon manipud Kongreso 
ken uray ti White House. 

7ANIA TI REORYENTASYON MAINAIG TI PANANGIPAKAT 
KADAGITI TROPA NGA AMERIKANO?

Kalpasan ti atake idiay New York idi Setyembre 11, nangaramid 
ti US ti reoryentasyon iti sangalubongan a pakat pangmilitar na. Iti 
Setyembre 2001 Quadrennial Defense Review (panagtasa ti depensa 
kada uppat a tawen) ti US, naitudo a tulbek a punto iti reoryentasyon 
ti panangpapigsa ti “forward stationed and deployed forces” (dagiti  
puersa a nakaistasyon ken nakapakat kadagiti base iti ruar ti US 

wenno sadinno nga ayan wenno asideg ti kabusor) ti US. Pinunas na 
ti daan nga oryentasyon dagitoy a mangdepdepensa laban iti pangta 
ti Unyon Sobyet. Segun iti baro nga oryentasyon a nakaturong iti 
sigida a panangsango ken panangkamat iti  nadumaduma a pangta 
iti interes ti US no sadinno nga agtataud mismo dagitoy, kasapulan 
nga agipakat ken agpapigsa ti US iti “forward deterrence forces” 
(dagiti  puersa a manglapped iti pangta ti kabusor) tapno unaan 
dagiti nasao a pangta. Kagiddan met daytoy ti panangipakat ken 
panangpapigsa ti “forward combat and expeditionary forces” (dagiti 
puersa a pangkombat ken pang-ekspedisyon iti sabali a pagilian) a 
napardas a makapaggaraw ken makalapped iti aniaman a pangta ken 
mangsupring iti aniaman nga atake ti kabusor sadinno man a paset 
ti lubong. Naipauneg iti baro nga oryentasyon ti pannakibiang iti 
agdama dagiti tropa nga Amerikano ken ti direkta a pannakilaok da 
iti “gerra a kontra-terorista” iti Pilipinas.

8KASANO NGA IKALKALINTEGAN TI IMPERYALISMO 
NGA US TI BARO NGA ARMADO NGA INTERBENSYON 

NA ITI PILIPINAS?

Itay Enero 31, arogante a nagdeklara ni US 
President Bush a “no saan da (dadduma a 
pagilian) nga aggaraw (laban iti “terorismo”), 
Amerika ti aggaraw”. Nagpangta met isuna iti 
gerra laban iti North Korea, Iraq ken Iran (nga 
inawagan na ti “Axis of Evil” wenno sentro 
ti kinadakes), dagiti pagilian nga addaan 
rekord ti panaglaban iti US ken panagsupiat 
iti panagipataw ti imperyalista a turay 
kadakuada.  

Kayat ti US nga aramaten ti bwelo ti gerra nga agresyon na iti 
Afghanistan tapno makaiwayat ti “gerra nga awanan beddeng” 
laban kadagiti “terorista” ken punasen dagiti lapped ken pangta iti 
panagtultuloy ken panagpalawa pay ti hegemonya ken monopolyo 
kapitalista nga interes na. Gunggundawayan na ti sitwasyon tapno 
awanan bain a dalapusen na ti soberanya ken wayawaya dagiti 
pagilian ken dagiti annuroten dagiti relasyon nga internasyunal iti 

babaen dagiti sangalubongan a tratado. Sibubukel nga us-usaren ti 
US ti imperyalista a turay na iti larangan ti ekonomya, pulitika ken 
militar tapno puersaen ti “panangtulong” iti nadumaduma a pagilian 
iti panangiwayat na ti gerra nga agresyon ken panangpalawa na iti 
nadumaduma a paset ti lubong ti nadumaduma a langa ti armado nga 
interbensyon. 

Iti Pilipinas, ar-aramaten ti imperyalismo nga US ti nasaknap 
a pungtot ti umili iti bandido a grupo nga Abu Sayyaf ken 
pannakasuron iti kina-inutil ti AFP, tapno palawaen ti target dagiti 
operasyon militar dagiti tropa nga Amerikano ken irasonan ti 
armado a pannakibiang ken agresibo a panangipilit ti imperyalista 
a turay ken interes kas agsolsolo a superpower iti nadumaduma a 
pagilian ti lubong. 

9ANIA DAGITI INARAMID A PANANGIPILIT TI REHIMEN A 
MACAPAGAL-ARROYO TAPNO LISIAN TI ILIGALIDAD 

TI ARMADO A PANNAKIBIANG DAGITI SOLDADO NGA 
AMERIKANO?

Ipilpilit ti rehimen kas batayan ti Balikatan ti MDT ken VFA, 
ngem uray dagitoy a katulagan ket  awan nailanad a mabalin 
a mangiyaramid wenno lumaok man laeng kadagiti operasyon a 
kombat dagiti soldado nga Amerikano bayat nga adda da iti uneg 
ti pagilian. Uray iti desisyon ti Korte Suprema a sumupsuporta 
iti VFA, naikabil a ti apagbiit a panagistasyon dagiti tropa nga 
Amerikano para iti panaginana wenno panagsanay ket agbayag 
laeng ti agarup uppat a lawas. Saan met a palubusan daytoy nga 
agpaltug dagiti ganggannaet a tropa uray no paltugan ida ti komon a 
kabusor ti AFP ken USAF.

Uray iti balangkas ti reaksyunaryo a konstitusyon ken dagiti linteg, 
nalawag nga iligal ti armado a pannakibiang ti US ken, mainaig 
ditoy, ti Balikatan 02-1. Iparparit ti konstitusyon ti reaksyunaryo a 
gubyerno dagiti ganggannaet a base militar, tropa wenno pasilidad 
iti uneg ti pagilian, malaksid laeng no naipauneg daytoy iti maysa a 
tratado a pinasingkedan ti senado.

Idi bimmisita ni Macapagal-Arroyo idi Oktubre-Nobyembre 
2001 iti US, sikreto a nagtulagan da kenni Bush ti armado nga 

interbensyon dagiti tropa nga Amerikano 
iti pagilian iti langa ti serye dagiti 
Balikatan. Sakbay daytoy (idi Setyembre 
2001), adda sumagmamano a panagmiting 
ken panagsagana para ditoy iti baet ti 
Department of Defense ti Pilipinas ken 
ti Asia-Pacific Command ti US Armed 
Forces. 

Tapno ipilit ti ligal a batayan ti Balikatan 
02-1, batay iti katulagan da kenni Bush, 
pinadas ti rehimen nga ilusot ti Mutual 
Logistics Support Agreement (MLSA), 
maysa a katulagan nga inawagan da nga “arrangement” (areglo) iti 
baet laeng dagiti departamento iti depensa ken armado a puersa ti US 
ken Pilipinas tapno liklikan a dumalan pay daytoy iti ratipikasyon ti 
Senado ti Pilipinas. Pinirmaan daytoy da Gen. Diomedio Villanueva 
kas hepe ti estado mayor ti AFP ken Adm. Dennis Blair kas hepe a 
kumander ti USAF Pacific Command.

Iti aktwal, baro a nagan laeng daytoy ti Acquisition and Cross 
Servicing Agreement (ACSA) a nairugi a maisingasing idi 1992 
ngem saan a nailusot ti US ken dagiti napalabas nga aso-aso 
a rehimen iti Senado ti Pilipinas gapu iti protesta ti umili ken 
oposisyon. 

Baben iti MLSA, ik-ikkan ti gubyerno ti Pilipinas ti puersa militar 
ti US ti “access rights” wenno karbengan nga agusar ti aniaman a 
pasilidad, sadinno man a lugar iti Pilipinas, aniaman nga oras ken 
kaanuman kapaut. No ar-arigen, ik-ikkan daytoy ti wayawaya dagiti 
tropa militar ti US nga aramiden a maysa a dakkel a base militar ti 
intero a Pilipinas. 

Inggana iti maudi a kanito, inlemmeng ti Malakanyang ti MLSA. 
Ngem gapu iti nakaro a panagsupiat ken protesta ti umili ken uray ti 
reaksyunaryo nga oposisyon, napilitan ti rehimen nga iruar daytoy 
ngem imbaga da a “borador” laeng ti agsaksaknap a pirmado a 
dokumento. Iti kasta, saan a mausar ti rehimen ti nasao a katulagan 
tapno paruaren a lehitimo ti panagserrek dagiti ganggannaet a tropa 
iti pagilian ken naobliga daytoy nga agimbento ti no ania ditan a 
dadduma pay a ligal a palusot.

Brusko a linais ni Macapagal-Arroyo dagiti sumupsupiat iti 
Balikatan 02-1. Tulad-tulad iti imperyalista nga amo na, ginuddua na 
ti lubong iti baet dagiti maka-terorista ken dagiti laban iti terorismo, 
inawagan ni Macapagal-Arroyo a “di-Pilipino”, “para depensa dagiti 
terorista, kasosyo iti negosyo dagiti mammapatay-tao, ken kalaguyo 

ti Abu Sayyaf” dagiti sumupsupiat iti 
Balikatan 02-1.  Kinaagpayso na, isu 
ti napeklan a maka-imperyalista nga 
US ken traydor iti umili a Pilipino, ken 
mangkalkalub iti nangangato nga opisyal ti 
AFP a protektor ti Abu Sayyaf, kakumplot 
ken kasosyo iti ransom dagiti hostage 
ken mangpalpalusot ditoy manipud iti 
pannakatiliw ken pannakaabak. Gapu 

iti immuna a panagsupiat ni Vice President ken Department of 
Foreign Affairs Guingona iti Balikatan 02-1, inikkatan met isuna ni 
Macapagal-Arroyo ti turay kadagiti usapin kanaig ti presensya ken 
kondukta dagiti tropa nga Amerikano iti pagilian. 

10ANIA TI IMPLIKASYON TI BALIKATAN 02-1 KEN 
TI “GERRA NGA AWANAN BEDDENG” TI US ITI 

SOBERANYA KEN SEGURIDAD TI PAGILIAN?

Ti panangirussuat ti Balikatan 02-1 ket nalawag a panangbaddek 
iti soberanya ti Pilipinas.  Ti panangsuporta ti rehimen a Macapagal-
Arroyo iti armado a pannakibiang ti imperyalismo nga US iti 
pagilian iti panagrason a risuten daytoy ti problema iti Abu Sayyaf 
ket sibubukel a panagsuko iti kalintegan ti pagilian a Pilipinas 
iti bukod a panangngeddeng ken bukod a panangrisut kadagiti 
internal nga usapin. Imbes nga agbalin a kangrunaan a prinsipyo ti 
panangitandudo ti  nailian nga interes ti Pilipinas, maitantandudo 
iti agdama kas pundamental a patakaran ti panangiduron  iti “gerra 
a kontra-terorismo” a mangitaltali ti ima ti Pilipinas iti “gerra nga 
awanan beddeng” ken dagiti patakaran nga ipatpataw ti US. 

Nailanad iti ToR a ti Balikatan 02-1 ket addaan pakainaigan iti 
panagkamat ti gubyerno ti Pilipinas laban iti Abu Sayyaf. Uray no 
kasta, agpangpangta daytoy iti mas nasaknap ken mas narungsot nga 

armado a pannakibiang ti imperyalismo nga US iti pagilian aglalo 
ket ibilbilang ti US kas “terorista” ti rebolusyonaryo nga armado 
a tignayan nga idadauluan ti PKP. Naibaga metten ni Defense 
Secretary Angelo Reyes a panggep da ken ti armado a puersa ti US 
nga isaruno ti panangsango iti Baro a Buyot ti Umili kalpasan a 
maparmek da ti Abu Sayyaf.

11ANIA TI IMPLIKASYON DAYTOY ITI 
REBOLUSYONARYO A TIGNAYAN?

Ti armado nga interbensyon ti US iti Pilipinas ket maaddaan ti 
nauneg ken napaut nga implikasyon iti rebolusyonaryo a tignayan, 
iti kasasaad ken rebbengen daytoy: 

a. Ti armado a pannakibiang ti imperyalismo nga US iti 
pagilian ket nangikabil ti dakkel a lapped iti 
panagtuloy ti tungtongan iti kappia iti baet 
ti NDFP ken GRP, nga agtultuloy metten a 
laplappedan ti rehimen a Macapagal-Arroyo 
manipud pay idi tengnga ti 2001. Gapu iti 
direkta a panangiluges ti rehimen iti nailian 
a soberanya, seryoso nga ikunkunsidera ti 
Pambansang Konseho ti NDFP no addaan 
pay pateg nga ituloy ti pannakitungtong iti 
rehimen. Nakapalpalalo pay a panangiluges 
iti nailian a soberanya ti Balikatan 02-1 ken 
dagiti kabatog daytoy a patakaran ken plano 
ti rehimen a Macapagal-Arroyo ngem iti 
VFA, nga isu’t pagbatbatayan daytoy ken 
nagbalin a rason ti panagatras ti NDFP iti 
tungtongan iti kappia idi tengnga ti 2001.
b. Ti nakarkaro pay nga implikasyon 
ti Balikatan 02-1 ket ti pangta na iti 

daddadakkel ken napalpalalo pay nga armado nga agresyon 
ti US, no sadinno a saanen a ti Abu Sayyaf no di ket ti NPA 
ken rebolusyonaryo a tignayan ti kangrunaan a target. Ti 
usapin ti Abu Sayyaf ket irasrason laeng ti imperyalismo 
nga US ken aso-aso na a rehimen a Macapagal-Arroyo tapno 

maisubli dagiti tropa nga Amerikano tapno direkta a tumulong 
iti panaglaban iti lumawlawa ken pumigpigsa nga armado a 
rebolusyon iti pagilian. 
c. Ti direkta nga armado nga interbensyon ti US iti Pilipinas ket 
mangilawlawag iti agtultuloy nga imperyalista a dominasyon ti 
US iti Pilipinas. Ti panagbettak itatta ti isyu ti Balikatan 02-1 
ket nasayaat a gundaway tapno maibwelo ti kampanya a masa 
ken kampanya nga edukasyon-propaganda panggep ditoy nga 
usapin ken maipangato ti anti-imperyalista a kamulatan ken 
panaglaban ti umili, maikumbina daytoy iti panaglaban da 
iti dadduma pay a batayan a ramut ti kinakurapay da ken 
pannakaidadanes, maisagana ida iti nangatngato pay a tukad 
ti dangadang ken maiturong iti larangan ti rebolusyonaryo a 
panaglaban. Mangmangted met daytoy ti gundaway para iti 
panagpalawa ken panangingato ti nagkaykaysa a prente iti antas 
nga anti-imperyalista. Uray ti reaksyunaryo nga agturturay a 
dasig ket saan a sibubukel nga agkaykaysa iti panagsango 
iti direkta nga interbensyon dagiti tropa nga Amerikano iti 
Pilipinas.

12 KASANO A LABANAN TI ARMADO A 
PANNAKIBIANG TI US?

Segun iti Komiteng Tagapagpaganap ti Komite Sentral ti Partido:

 “Ti Partido ken rebolusyonaryo a tignayan ket saan a mabalin 
a butbutngen dagiti pangta dagiti imperyalista, reaksyunaryo 
ken militarista. Bunga ti naimballigian a pannakakumpleto ti 
Maikadua a Naindaklan a Tignayan a Panangilinteg, ti Partido 
ken rebolusyonaryo a tignayan ket napigpigsa, natibtibker ken 
nalawlawag ti pannakaawat na kadagiti rebbengen ken pakasapulan 
ti panagabante ti demokratiko a rebolusyon ti umili laban iti lokal 
ken ganggannaet a kabusor. Nairut nga agkaykaysa ti intero a Partido 
ken determinado daytoy nga idauluan ti umili iti ingga’t kabaelan 
a panaglaban iti armado a pannakibiang ken pangta ti armado 
nga agresyon ti imperyalismo nga US. Nasubok ken napanday iti 
nasurok 30 tawen ti biag-ken-patay a dangadang ti Baro a Buyot ti 
Umili.”

Inyulog ti KTKS dagiti nairut unay a rebbengen ti Partido ken 
rebolusyonaryo a tignayan para iti agtultuloy ken ingga’t kabaelan 
a panaglaban iti armado a pannakibiang ti US iti 
pagilian:

1) Sigida nga ikkan ti talmeg ti panagpalawa 
ken panagpairteng ti tignayan a protesta 
ken tignayan a propaganda. Nasaknap a 
riingen ken patignayen ti masa nga umili 
tapno dillawen, supiaten ken labanan, ti 
armado a pannakibiang ken pangta ti 
armado nga agresyon ti US. 
2)  Ibutaktak, labanan ken isina ti 
aso-aso ken reaksyunaryo a rehimen 
a Macapagal-Arroyo. Ikonsentra 
ti kapipigsaan a disnog kenni Maca- 
pagal-Arroyo ken dagiti militarista 
iti panangidaulo ni Angelo Reyes 

gapu iti napeklan a kinaaso-aso ken panagtraydor iti pagilian 
ken kas karanggasan nga elemento ti reaksyunaryo a pulitika.
3)  Palawaen ken papigsaen ti nagkaykaysa a prente nga anti-
imperyalista. Naanep a makipag-ugnayan ken makitinnulong 
kadagiti puersa ken elemento a mangitantandudo iti 
nadumaduma a tukad ti anti-imperyalismo ken mangdepdepensa 
iti nailian a soberanya ken wayawaya. Mangbukel ti kalalawaan 
a posible nga alyansa laban iti imperyalista a pannakibiang ken 
agresyon. 
4) Pairtengen ti rebolusyonaryo nga armado a dangadang iti 
intero a pagilian. Pagbayaden iti nangina dagiti reaksyunaryo, 
lallalo a pabilegen ti armado a rebolusyonaryo a tignayan, 
engganyoen ken suportaran ti nadumaduma a langa ti 
panaglaban, ken isagana ti isip ken organisasyon ti masa ken 
rebolusyonaryo a tignayan para iti nasagedsed a dangadang iti 
imperyalista nga agresyon. 
5) Palawaen ken paunegen ti tignayan a limed iti syudad ken 
aw-away. Seryosoen ti pangta ti imperyalista nga agresyon 
bayat nga ingga’t kabaelan a lablabanan ken laplappedan 
daytoy iti nadumaduma a wagas a ligal ken iligal, armado ken 
di-armado. 
6) Palawaen ken papigsaen ti suporta nga internasyunal laban 
iti imperyalista a pannakibiang ken pangta ti agresyon.


